
Efni: Tillaga – Aðalskipulag Strandabyggðar 2021-2033 - Heildarendurskoðun 

 

Vísað er til erindis skipulagsfulltrúa Strandabyggðar 31. maí sl. þar sem óskað er umsagnar 

Umhverfisstofnunar um vinnslutillögu á heildarendurskoðun á aðalskipulagi 

sveitarfélagsins. 

Náttúruminjaskrá 

Í greinargerð á bls. 24 er fjallað um aðrar náttúruminjar (C-hluti). Rétt er að svæðin eru á 

náttúruminjaská sem aðrar náttúruminjar samkvæmt eldri náttúruverndarlögum, því þarf að 

taka orðið C-hluti út. 

Með lögum nr. 60/2013 um náttúruvernd var náttúruminjaskrá skipt upp í A-, B- og C-hluta 

en B- og C- hlutar hafa ekki verið samþykktir undir framangreindum lögum. Í 2. tl. laga til 

bráðabirgða við náttúruverndarlög 60/2013 er mælt fyrir um að þar til ráðherra gefur út 

náttúruminjaskrá skv. 33. gr. skal gildandi náttúruminjaskrá halda gildi sínu en um minjar á 

skránni, aðrar en þær sem eru friðlýstar skal fara samkvæmt ákvæðum 67. gr. laga um 

náttúruvernd nr. 44/1999, þar til endurmat verndargildis þeirra minja hefur verið lokið. Þetta 

þýðir að eldri náttúruminjaskrá heldur gildi sínu en að réttaráhrif 37. gr. núgildandi 

náttúruverndarlaga gilda ekki. 

Auk þess þarf að samræma skilgreind svæði á náttúruminjaskrá á bls. 24 og bls. 87 - 90. 

Sérstök vernd náttúruverndarlaga 

Umhverfisstofnun bendir á að innan sveitarfélagsins eru votlendi, tjarnir og fossar sem njóta 

sérstakrar verndar samkvæmt 61. gr náttúruverndarlaga nr. 60/2013. 

Samkvæmt 3. mgr. ákvæðisins ber að forðast röskun þeirra náttúrufyrirbæra, sem undir 

greinina falla, nema brýna nauðsyn beri til og ljóst að aðrir kostir séu ekki fyrir hendi. Í 

greinargerð með frumvarpi til laga um náttúruvernd er með orðalaginu „brýn 

nauðsyn“ lögð áhersla á að einungis mjög ríkir hagsmunir geti réttlætt röskun og þá fyrst 

og fremst brýnir almannahagsmunir. 

Umhverfisstofnun leggur áherslu á að sveitarfélagið setji sér stefnu og markmið um verndun 

svæða  í samræmi við ákvæði laganna. Umhverfisstofnun bendir á að Skógræktarsvæðin SL 



 

11 og 15 eru innan votlendissvæða og leggur stofnunin það til að skógræktarsvæðin auk 

annarra svæða sem hafa áhrif á votlendi séu afmörkuð með tilliti til þeirra. 

Fjallað er um svæði sem njóta sérstakrar verndar í 6.3. gr.  og 7.4.2. gr. skipulagsreglugerðar 

nr. 90/2013 þar sem fjallað er um takmarkanir á landnotkun. Í 6.3. gr. segir: e. Önnur 

náttúruvernd (ÖN). Svæði svo sem jarðmyndanir og vistkerfi sem njóta sérstakrar verndar 

samkvæmt lögum um náttúruvernd.    

Umhverfisstofnun bendir á að nauðsynlegt er að fjallað sé um þau vistkerfi og jarðminjar 

sem falla undir 61. gr. laga nr. 60/2013 um náttúruvernd í greinargerð og á myndum, að 

þau séu kortlögð og fjallað sé um umfang þeirra. 

Vatnamál  

Umhverfisstofnun bendir á að skipulagið þarf að vera í samræmi við þá stefnumörkun um 

vatnsvernd sem fram kemur í lögum um stjórn vatnamála og vatnaáætlun. 1 

Umhverfisstofnun bendir á að fjölmargar framkvæmdir geta haft áhrif á vatn, eins og 

virkjanir, skógrækt, vatnstaka, efnistaka (m.a. í ám og vötnum), fráveita og vegagerð (t.d. 

þveranir fjarða). 

Umhverfisstofnun vill benda á lög um stjórn vatnamála nr. 36/2011, þungamiðjan í þeim 

lögum er sú krafa að öll vatnshlot skuli vera í a.m.k. góðu vistfræðilegu ástandi 

(yfirborðsvatn),  góðu efnafræðilegu ástandi (yfirborðsvatn og grunnvatn)  og hafa góða 

magnstöðu (grunnvatn) ásamt þeirri kröfu um að vatnsgæði rýrni ekki.  Manngerð og mikið 

breytt yfirborðsvatnshlot skulu hafa gott vistmegin og efnafræðilegt ástand þeirra skal vera 

gott. Þetta eru þau umhverfismarkmið sem öll vatnshlot eiga að uppfylla.  

Því þarf að fjalla um hvaða vatnshlot eru innan skipulagsins sem tillagan getur haft áhrif á 

og setja inn vatnshlotanúmer þeirra. Auk þess þarf að fjalla um umhverfismarkmið fyrir 

vatnshlotið og hvert er núverandi ástand þess. Hægt er að nálgast þessar upplýsingar inn á 

vatnavefsjá.4   

Meta þarf áhrif skipulagsins á þau vatnshlot sem tengjast henni. Áhrifamatið þarf að uppfylla 

kröfur laga nr. 36/2011 um stjórn vatnamála og 535/2011 um flokkun vatnshlota, eiginleika 

þeirra, álagsgreiningu og vöktun og breytingar á starfseminni eiga að samræmast 

markmiðum og kröfum laganna. Starfsemi eða framkvæmdir mega ekki valda því að  

vatnshlot nái ekki þeim umhverfismarkmiðum sem sett hafa verið fyrir þau.     

Umhverfisstofnun bendir á að í 28. gr. laga nr. 36/2011 um stjórn vatnamála, þar sem fjallað 

er um réttaráhrif vatnaáætlunar, segir að opinberar áætlanir á vegum stjórnvalda, svo sem 

vegna skipulagsmála, skulu vera í samræmi við þá stefnumörkun um vatnsvernd sem fram 

kemur í vatnaáætlun. Við endurskoðun eða breytingu skipulagsáætlunar sveitarfélags skal, 

þegar við á, samræma skipulagsáætlunina vatnaáætlun innan sex ára frá staðfestingu 

vatnaáætlunar. 

 

                                                      
1 https://ust.is/library/sida/haf-og-vatn/Vatna%C3%A1%C3%A6tlun%202022-2027%20-%20Copy%20(1).pdf 



 

Loftslagsmál 

Umhverfisstofnun telur að sveitarfélögin gegni mikilvægu hlutverki þegar kemur að því að 

mæta áskorunum samtímans á sviði loftslagsmála.  

Nokkuð ítarlega er fjallað um skógrækt og skilmála varðandi þá, en stofnunin bendir á að 

endurheimt votlendis er mjög öflug loftslagsaðgerð sem mikilvægt er að fjalla mun nánar 

um í skipulaginu. 

Í aðgerðaráætlun stjórnavalda í loftslagsmálum er ein aðgerðin að vernda og endurheimta 

votlendi og þessu tengt telur Umhverfisstofnun að skipulagsáætlanir séu öflugt verkfæri til 

náttúruverndar.  

Umhverfisstofnun telur mikilvægt að kortleggja þau tækifæri innan  til að endurheimta 

náttúruverðmæti sem stuðli að náttúruvernd og líffræðilegum fjölbreytileika. Þetta á ekki 

einungis við um endurheimt á votlendi og náttúrulegum birkiskógum (ef við á) heldur 

einnig endurheimt á röskuðum svæðum og frágangi á námum svo eitthvað sé nefnt. 

Líffræðilegur fjölbreytileiki 

Umhverfisstofnun telur það nauðsynlegt að sveitarfélögin setji sér skýra stefnu um verndun 

og endurheimt á líffræðilegum fjölbreytileika í skipulagsáætluninni. 

Líffræðileg fjölbreytni nær yfir allar tegundir dýra, plantna, sveppa og annarra lífvera og 

þann breytileika sem er milli einstaklinga sömu tegundar og erfðaefnis þeirra. Líffræðileg 

fjölbreytni fjallar einnig um búsvæði allra lifandi lífvera og þau vistkerfi og vistgerðir sem 

þær mynda og sjálfbæra nýtingu lifandi náttúru.2  

Um allan heim hnignar fjölbreytileika lífríkisins því miður  stöðugt og hratt. Megin orsakir 

eru  umsvif mannsins, þar sem á sér stað yfirtaka búsvæða (m.a. útþensla byggðar), mengun, 

útbreiðsla ágengra tegunda, ofnýting náttúrunnar, loftslagsbreytingar, fjölgun mannkyns 

og aðrar mannlegar athafnir. 3 

Skipulagsáætlanir sveitarfélagsins gegna veigamiklu hlutverki, sem verkfæri, í verndun og 

endurheimt á líffræðilegum fjölbreytilega, bæði innan sveitarfélagsins og utan. Í 

skipulagsáætluninni er hægt að setja fram í forsendum nákvæma núverandi stöðu og svo 

stefnu og markmið um rannsóknir, vöktun og skráningu, vernd og endurheimt tegunda og 

svæða, endurheimt og vernd votlendis, eyðingu ágengra tegunda, svo eitthvað sé nefnt, 

bæði í þéttbýli og dreifbýli.  

Virðingarfyllst, 

Axel Benediktsson 

sérfræðingur 

Sverrir Aðalsteinn Jónsson 
teymisstjóri 

 

                                                      
2 https://ust.is/umhverfisstofnun/frettir/stok-frett/2022/12/12/Radstefna-adildarrikja-Sameinudu-thjodanna-um-liffraedilega-fjolbreytni-

i-Montreal-i-Kanada/ 
3 https://www.ni.is/is/frettir/2022/05/liffraedileg-fjolbreytni-til-framtidar 

